
幼訓
维基文库 � 免费全文 � CC BY-SA 4.0

幼訓

作者：王褒 (南北朝)　北周

本作品收錄於《王司空集》

版本信息

陶士行曰：「昔大禹不希尺璧而重寸陰。」文士何不誦書？武士何不馬射？若乃玄冬修

夜，朱明永日，肅其居處，崇其牆仞，門無糅雜，坐闕號呶。以之求學，則仲尼之門人

也；以之為文，則賈生之升堂也。古者盤盂有銘，几杖有誡，進退循焉，俯仰觀焉。文

王之詩曰：「靡不有初，鮮克有終。」立身行道，終始若一。「造次必於是」，君子之

言歟。儒家則尊卑等差，吉凶降殺。君南面而臣北面，天地義也；鼎俎奇而籩豆偶，陰

陽之義也。道家則墮支體，黜聰明，棄義絕仁，離形去智。釋氏之義，見苦斷習，證滅

循道，明因辨果，偶凡成聖，斯雖為教等差，而義歸汲引。吾始乎幼學，及于知命，旣

崇周、孔之教，兼循老、釋之談，江左以來，斯業不墜，汝能修之，吾之志也。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

